Geloofsbelydenis.
Wat is ‘n geloofsbelydenis? As iemand met sy mond verklaar wat hy glo? ‘n Opsomming van die geloofswaarhede wat iemand glo?

Lees Mk 12:41-44. Daar is twee voorbeelde van  geloofsbelydenisse : Die een is van die ryk mense wat baie ingegooi het, en die ander is van die arm weduwee wat omtrent niks ingegooi het nie. Elkeen het in die aksie iets van hule eie geloof getuig. Die rykes het baie gehad, kon baie ingooi en het nog baie oorgehad. Die weduwee het niks oorgehad nie: Sy het alles ingegooi, en moes seker dink – ek gee alles en werp my geheel op God wat vir my sorg. Dis geloofsbelydenis. Hierdie gebeurtenis leer ons ook iets van God se snaakse ekonomie – hoe Hy waarde meet in vergelyking met hoe ons waarde meet.
Inleiding: 
Ongeveer 1100 jare voor Christus was daar alreeds miniatuur beeldjies van brons van klein messies en byltjies en ander werktuie in omloop in China en dit het gedien as ruilmiddels. Die eerste munte het hulle verskyning gemaak in Klein Asië in ongeveer die sesde eeu voor Christus, in ‘n bloeiende handelsstad genaamd Lydia. Die waarde van die munte was bepaal deur die metaalinhoud daarvan. In die vierde eeu voor Christus was daar  ‘n Chinese kopermuntstuk, wat ‘n standaard was vir meer as 2000 jaar!

Aangesien munte meestal van kosbare metale gemaak is, het mense baiekeer die kante van munte afgeskraap voordat hulle daarmee gekoop het, en dan het hulle die kosbare afskraapsel behou. Vandaar die deurbraak in die 17de eeu om riffels op die muntstukke se rante te sit, sodat mens kan sien as daar met die munt gepeuter is.

Papiergeld is die eerste keer in China gebrui in die 9de eeu (Die Tang dinastie), en in die Weste eers in die 16de eeu!! Papiergeld was gebasseer op ‘n belofte om te betaal met werklike geld wat in deposito gehou is by ‘n bank. Aanvanklik was die silwer- en goudsmede instansies wat mense se  kosbare metale bewaar het, en het aan hulle kwitansies as bewyse uitgereik. As twee individue dan  ‘n transaksie met mekaar aangaan, het die een aan die ander ‘n brief aan die silwersmid gegee wat hom gemagtig het om  van die kosbare metaal oor te dra van sy  voorraad, na die verkoper se voorraad. So het papiergeld ontstaan. Papiergeld het eers werklik in die Weste populêr geword in die 18de eeu, en gedurende die tyd was dit steeds gesteun deur goud en silwer. Laat in die 19de eeu is verskillende lande se geeldeenhede gekoppel aan die goudstandaard en was dit baie makliker om tusen die verskillene lande handel te dyf. In 1931 onttrek Engeland hom van die goudstandaard, en in 1971 die VSA, en tans is die wêreld se geldstelsel nie meer gekoppel aan goud nie.

Krediet is ‘n transaksie  wat die oordrag van eiendom behels, gegrond op ‘n belofte om later te betaal. Daar is baie voorbeelde: lenings, skuld by winkels, kredietkaarte ens. Dit is slegs ‘n tydelike reëling, en daar word ‘n prys daarvoor betaal – ons noem dit rente.
Omdat geld se waarde nie meer gedra word deur goud of iets dergeliks nie, is die waarde van geld vandag geheel en al gebaseer op vertroue. Ons papiergeld het slegs waarde omdat ons glo dat dit waarde sal hê as ons daarmee gaan koop. Daar is in die wêreldgeskiedenis talle voorbeelde van gevalle waar mense die vertroue verloor het, en waar die geldstelsel dan sommer dramaties in duie gestort het. (Die sg ‘Run on the bank’)
Vandag is daar baie nuwe soorte geld, soos elektroniese geld of virtuele geld, waar transaksies slegs rekenaarinskrywings is. Daar vind geen verskuiwing van enige papier of niks plaas nie. Daar is ook geweldige internasionale skuldlaste, en geweldige daaglikse elektroniese geldvloeie, 24 uur per dag, en groot onstabiliteite. Trouens, uit samesweringsliteratuur wat honderde jare oud is, word daar gesê dat ‘n wêreldkrisis gepresipiteer sal word deur die wêreld se geldstelsel in duie te laat stort. Aangesien dit alles op vertroue gebaseer is, vind ons hoe die ontsettende groot geldbeurse in die wêreld baie gevoelig is vir wêreldgebeure. Die wêreld kan nie vandag meer funksioneer sonder geld, krediet, elektroniese oordragte ens. nie.

In die Ou Testamentiese tye, voordat daar munte was, het daar ruilhandel plaasgevind met wol, graan, dadels, metaal, hout , wyn, heuning, beeste ens. Dit was eintlik ‘n moeilike proses aangesien mens eers kon ruil as die eienaar van die item wat jy wou hê, belang gestel het in dit wat jy gehad het om te ruil. Baie keer moes daar eers ‘n tussenruiling plaasvind. Waardes van kommoditeite kon ook nie maklik gestandaardiseer word nie.

Silwer was die mees algemene kosbare metaal in Bybelse tye. Die woord vir Silwer (Kesep) word baiekeer gebruik vir geld – netsoos ons soms sê : Ek het net silwer in my sak. Goud was skaarser en meer kosbaar en is gebruik in tussenstaatlike transaksies. Koper was minder kosbaar. Hierdie tipe metaalgeld moes uitgeweeg word, en gekontroleer word in die teenwoordigheid van getuies, en daarom vind mens mos die verwysing in die Bybel na die gruwel van ‘n valse weegskaal. Die kwaliteit van die metaal is baiekeer bepaal deur die oorsprong daarvan, soos byv die goud uit Ofir.
Kosbare metale is baiekeer in die vorm van juweliersware soos ringe, armbande ens gemaak en vervoer. Goud was baiekeer in stawe of in wiggies en koper in plat skywe. Die eerste munte was gemaak van Elektrum, wat ‘n natuurlike allooi van Silwer en Goud is. Die gebruik om werkers vir hul arbeid met ‘n muntstuk te betaal het eers in die jaar 450vC ontstaan in Griekeland.

Die Joodse heerser wat deur die Perse aangewys is, het op klein skaal munte in Palistina begin uitgee ongeveer 400vC. Simon Makkabeus het in ongeveer 140 vC toestemming gekry om munte vir die land uit te gee. Weens die respek vir God se wet, en spesifiek die tweede gebod, het Joodse munte nooit ‘n afbeelding van ‘n mens of dier bevat nie.In die Nuwe Testamentiese tyd kry ons drie tipe munte in omloop in  Israel : Munte uit Rome, Munte wat deur die Provinsie gemunt is (In Cesarea), en die Joodse munte self. Daarom was daar byvoorbeeld die nodigheid van geldwisselaars by die tempel, omdat mens nie met alle soorte geld jou offers aan God kon bring nie.

Die Kerk en Geld:

Geld speel ‘n noodsaaklike rol in die kerk. Die Bybel en Jesus self praat baie oor geld. Daar is niks inherent boos in geld self nie. Dit is by die liefde vir geld waar die probleem lê.

In die middeleeue het die kerk baie ryk geword, en elkeen wat ‘n besoek aflê by Europa se ou katedrale sal dit duidelik sien. Deur misleiding het die kerkleiers gemaak of hulle die monopolie op die ewige lewe het, en in ruil daarvoor rykdom ingeoes. Dit is ‘n bekende gesegde dat die koning oor mense se liggame geheers het, maar die Pous oor mense se siele. Hulle was dus onregmatig gesien as soort van bewakers van die poorte van die hemel. Dit was ‘n groot, groot onreg, want Jesus het juis aan almal vryelik toegang tot die Vader kom gee. Daar is die staaltjie van die ou en die jong priester wat die Sondag na die mis die kerk se geld tel, en die jong priester wat sê dat die kerk gelukkig nie meer in die benarde posisie was waarin Petrus-hulle was dat hulle moes sê: Silwer en goud het ek nie…. Waarop die ou priester ge-antwoord het dat dit so mag wees, maar dat hulle ongelukkig ook nie meer soos Petrus-hulle kon sê nie : Dit wat ek HET, gee ek vir jou – in die Naam van Jesus, staan op en loop..!
Ongelukkig is daar nog vandag sulke leiers wat hulle die posisie aanmatig as bewakers van die deure na die ewige lewe, en mense subtiel verslaaf. Daar is talle kerke wat kwalik verbloemde besighede is. Telkens kom alle aktiwiteite terug op geld. Daar is baiekeer subtiele, en soms blatante manipulasie om geld uit die mense te kry. Soms is daar selfs iets wat mens kon noem ‘geheiligde afpersing’ waar die leier by die kollektemandjie gaan staan en die hele gemeente moet verbyloop en hulle bydraes daar ingooi terwyl hy hulle dophou. Dis verfoeilike afpersing, want mens natuurlik mooi teologies kan verbloem deur te sê Jesus het self by die skatkis gaan sit en gekyk hoe mense geld ingegooi het. My raad aan u is , wanneer jy by so ‘n kerk kom – Vlug weg!

In Mat 10:8 sien ons dat ons die Evangelie verniet ontvang, en verniet moet ons dit weggee. Niemand moet betaal vir die Evangelie nie, en niemand mag dit verkoop nie. Kry verniet, gee verniet. In Op 22:17 lees ons van die water van die lewe  wat gekry kan word – verniet! So is dit God se wil.
Jesus self het nie gekom gedurende Sy aardse bediening en gevra vir ondersteuning nie. Ek kan my nie aan een so ‘n geleentheid herhinner nie. (Miskien die broodjies en die visse). Hy het gekom om te gee – ja om alles te gee. Derhalwe behoort Sy liggaam, die kerk ook nie te vra nie, maar te gee – volgens die voorbeeld van die Meester. Daarom moet die kerk uitdeel, en nie bymekaarmaak nie.

Die Bybel leer ons dat God in elk geval alles besit. Hy moet van niemand iets vra, of ontvang nie – alles is syne. Sommige ou AOG kerke het nooit kollekte opgeneem nie. Dit was gebaseer op ‘n skrif in I Joh 3:7, waar daar gesê word dat hulle uitgegaan het en die Evangelie verkondig het, sonder om iets van die heidene te neem. God neem nie van die heidene iets aan nie, want God is niemand se skuldenaar nie. Aangesien daar baiekeer ongelowiges in die kerk is, wil die kerk dan nie, van sulke mense kollekte opneem nie. Ons eie gemeente neem geen kollektes op nie. Ons hou geen basaars nie. Ons diakens gaan nie om geld in te vorder nie. Tog het God oor al die jare genoeg voorsien, waar en hoeveel Hy gedink het nodig is, deur die hande van Sy kinders. Dit is ‘n ware wonderwerk.

Ons voel dat dit belangrik is dat daar geen druk op mense geplaas moet word om geld te gee nie. 2 Kor 9:7 sê dat mens moet gee soos jy dit in jou hart voorneem, en dat God ‘n blymoedige gewer liefhet. Geld wat nie uit ‘n blymoedige hart gegee word nie, het geen waarde voor God nie, en mens moet dit liewer maar hou.

Dis natuurlik nie verkeerd om ‘n bedienaar van die woord vir sy werk te betaal nie. Benewens die feit dat die Bybel vol daarvan is dat ‘n mens ‘n werker regverdig vir sy werk moet beloon, is daar talle plekke waar ons kan lees dat die wat die Evangelie verkondig geregtig is om daarvan te leef. Daarom betaal ons met graagte aan predikers wat hier kom bedien ‘n bedrag geld vir hul bediening aan die gemeente.
Sedert die ontstaan van hierdie gemeente het geeneen van die plaaslike  bedienaars van die woord ooit ‘n salaris, of ‘n toelaag of ‘n skenking uit gemeentefondse gekry vir die bediening wat hulle uitgeleef het nie. Paulus sê in I Kor 9:18, dat hoewel dit sy reg is om te leef van die Evangelie (en dus vergoeding te ontvang) dit sy roem/ loon is om die Evangelie kosteloos te bring.Om ‘n bediening van God te hê is ‘n voorreg. Luk 17:10 sê dat as mens alles gedoen het wat jy moes, dan moet jy nog sê: Ek is ‘n onverdienstelike dienskneg. So praat iemand wat genade verstaan! Dit is ook in hierdie gemeente die riglyn.
‘n Kerk se finansiële state is eintlik ‘n geloofsbelydenis. Dit is eintlik ‘n meer werklike geloofsbelyenis as dit wat ons op papier neerskrywe, want dit dui duidelik op wat ons werklik glo. Hoe lyk ons eie kerk se  ‘geloofbelydenis’? Deur die afgelope 10 maande het die Here aan ons om en by R200 000 toevertrou. Dit werk gemiddeld uit op R130 per lidmaat. In die VSA is die gemiddelde bydrae ongeveer 2% van hulle inkomste. Hoeveel dit by ons is is nie seker nie. Ons uitgawes wat aandui wat ons glo, was soos volg verdeel: 37% Bedryfskostes, 18% Sending en uitreik, 18% Welsyn, 15% Jubelfees, 3% etes en onthale, 10% diverse. Dit sê wat ons werklik glo.

Ons glo ook ‘n kerk moet nie oppot en beleggings doen nie. God voorsien vir Sy werk en ons moet dit vir Sy koninkryk spandeer. Ons moet nie aardse sekuriteit in beleggings soek nie. Die gemeente het nooit geld opgepot nie, tot verlede jaar dat ons grond verkoop is – ons moet nou ‘n verantwoordelike , Godbepaalde wyse vind om die geld aan te  wend.

Die kerk moet ook deursigtig wees met die geld van die Here. Daarom moet die spandering van die kerk oop en bloot sigbaar wees vir almal. Dit is elke lidmaat se reg om te sien hoe die geld gespandeer word, en as u wil weet, is dit u reg om te vra. Ons doen elke jaar volledig formeel terugvoer op ons jaarvergadering.

Die Christen en sy Geld:

Hoe mens geld hanteer is ‘n refleksie van jou lewe en jou verhouding met God.
‘n Christen wat skuld maak en dit nie betaal nie is ‘n skande vir die naam van die Here en vir die kerk. ‘n Christen wat nie sy belasting en lisensies (TV lisensie) betaal nie doen God oneer aan.

I Tim 6:10 sê dat geldgierigheid die wortel van alle euwels is. (Nie geld op sigself nie) Mense wat geld begeer dwaal af van die geloof en deurboor hulleself met baie smarte -  dit is die Woord van die Here. As mens geld liefhet – deurboor jy jouself met baie smarte
Die Bybel leer eweneens dat alles reeds aan God behoort. Byv Hag 2:8 sê al die silwer en goud is Syne. Ps 95:3-5 sê dat Hy ‘n groot Koning is en die hele skepping is Syne. Daarom moet ons nie dink ons doen God ‘n guns as ons iets vir Hom gee nie. Mens moenie dink jy doen goed aan God, as jy iets vir die werk van die Here gee nie – Hy besit reeds alles. Dis nie wat jy gee wat saak maak nie, maar wat jy terughou. Die rykes het nog baie gehad wat hulle terughou. Die arm weduwee het alles gegee en niks teruggehou nie. Spr 11:24 sê daar is party wat ruim uitdeel en nog meer kry, en ander wat terughou meer as wat reg is, en gebrek ly. God het nie ons geld nodig nie. Ons kan nie gee om God te plesier en te dien nie. As ons gee, gee ons om God te eer en aan Hom erkenning te gee vir wat Hy reeds aan ons gegee het.

Ongelukkig vir baie vandag is die saak so dat ons nie eiendom, rykdom of geld besit nie – dit besit ons. Dan kos dit baiekeer dat God eers alles moet wegneem om ons daarvan te genees – kan u dink hoe swaar is dit? Langenhoven het ‘n grappie vertel wat soos volg lui: Die Afrikaner het ‘n baie harde siel – jy kan hom met ‘n voorhamer slaan en hy sal niks oorkom nie. Maar tik hom net op sy beursie….!

Ons ken tog wat die Bybel sê oor saai en maai. Lees gerus 2 Kor 9:6. As jy suinig saai, sal jy suinig maai. As jy oorvloedig saai sal jy ryklik maai. Dis ‘n geestelike wet. Maar dis nie die laaste woord daaroor nie. As jy gee om meer terug te ontvang is skort daar iets ernstigs met jou verhouding met God. Jy weet dan nie Wie God is nie. In die Nuwe Testament gaan dit nie oor wette nie, maar oor verhoudinge. As ons dink ons kan God manipuleer deur Sy eie wette, dan slaan ons die bal vêr mis.

Verder is die Skrif duidelik (Sien Mt 6:24) Mens kan nie God en Mammon dien nie. Jy kan nie. Dis ook ‘n geestelike wet. Jy kan nie. Maar tog is daar iets interessant omtrent Mammon. Kyk in Luk 16: 9: Daar sê die Bybel – maak vir jou vriende in die ewige tente deur die onregverdige Mammon. Dit beteken dat jy die besitings wat jy nou het moet getrou aanwend in die koninkryk van God, dat jy eendag met vrymoedigheid rekenskap kan gee oor jou rentmeesterskap vir die Vader. In Lk 16: 11 sê die Woord verder dat as ons nie eers in die sake van die onregverdige Mammon getrou is nie, hoe kan God ons met meer dinge uit Sy koninkryk vertrou? Die waarheid hiervan spreek vanself. As ons nie eers van die bietjie wat ons het, getrou aan God se koninkryk wil gee nie, hoe kan Hy ons met meer vertrou?

Soos reeds gesê gaan dit in die NT nie om wette of reëls ine. Daar is nie ‘n wet oor hoeveel jy moet gee nie. Daardie reël lê in jou hart. Tog is daar ‘n riglyn uit die Ou Testament. Lees gerus Mal 3:10-12. Dis ‘n plek in die Bybel waar God ons uitdaag om Hom uit te probeer. Gee jou tiende en sien of Hy nie sal doen wat Hy gesê het nie. Die getuienis wat oor die waarheid hiervan handel is oorweldigend. Daar is ‘n baie groot seën daarin om aan God te gee – en jy mis dit as jy jou gawes terughou.

Slot:

Christene sê soms: “ I have committed my life to Christ”. Wat beteken dit vir jou? As ek vandag vir jou vra , hoe lyk jou geloofsbelydenis – wat sal jy neerskrywe? As ek jou vra – hoe lyk jou eie finansiële state – wat sal jy dan sê? Is daar ‘n verskil tussen die twee? Watter een praat die waarheid?

Hierdie praatjie is nie bedoel om geld vir die kerk te vra nie. God het nie jou geld nodig nie. Die kerk ook nie.

Dink aan die arm weduwee. Sy het haar hele lewensonderhoud ingegooi. Die Griekse woord is BIOS. Beteken  Lewe, alles wat sy het om van te lewe.

God vra nie jou geld nie. Hy vra jou hele lewe. Jou asem. Jou energie. Jou tyd.  Jou aandag. Jou gedagtes. Jou toewyding. Jou familie. Jou geld.

Gee jou lewe. Word ‘n dienskneg. Word ‘n herder wat ander dien. Gee jou talente.

Hoe lyk jou prioriteite? As jy moet jou belange by sport en ontspanning en ander dinge moet opweg teenoor jou diensbaarheid aan God – hoe sal dit lyk?

Onthou die gelykenis van die arm weduwee!

